
Il [Marc] pense bien, a ce que on li vait contant, que mesire
Tristrans ne demourra mie granment k’il ne viengne en Cor-
nuaille pour lui desireter du tout et pour conquerre la bele Yseut.
[...]

Mout pense li rois March curieusement a ceste cose. S’il pooit
en aucune maniere monsigneur Tristran ochirre, il 1’ochirroit
trop volentiers, mais il ne voit en quel maniere il le puisse metre
a mort. Se il meismes ne s’en aloit en tapinage u roiaume de
Logres et s’il n’ochioit monsigneur Trsitran en reponnans, a—
pertement ne le porroit il pas ochirre, car mesire Tristrans est de
trop grant pooir.

(Le Roman de Tristan en prose, tome 1V, §3,11.18-31 )

«Or sachiés, fait li rois, que g’i sui seulement venus pour ocire
Tristran, mon neveu. Je I’ocirrai u en apert u en reponnans, et a
faire le me couvient u il me desireteroit, car je sai bien k’il ne
bee a autre cose, fors a moi cachier hors de Cornuaille, s’il en a
le pooir. — Sire, fait Bertolays, or voi je bien et connois tout
plainnement que vous n’avés dite cheste cose fors por moi assai-
ier et esprouver, et pour savoir se je has vostre lignage ne vostre
hounour. — Or saches, fait li rois, que je ne te di pas cheste cose
pour toi esprouver, anchois le te di tout a certes, car je le voeil
ensi faire sans doute, ne autrement ne puet estre ; car se je en
autre guise faisoie, et que Tristrans ne fust mors, je em perdroie

ma tere et si en seroie honnis a tousjours.»

(Tristan, tome IV, §7, 11.15-27)

«Chertes, Bertolays, tu es mors! A morir te couvient ici, pour
I’amour de Tristran, le desloial, que tu tant aimmes!» Lors

hauche I’espee et le feri si durement de plain caup par mi la teste

15



k’il le fendi tout dusques es dens. Et legierement le pot faire, a ce
k’il trouva la teste de Bertolays desarmee. Et cil chiet mors, sans
autre cose dire, et li cors se conmenche mout durement a debatre
desus la tere. Quant les damoiseles ki avoec le roi March estoient
venues, et bien avoient entendues toutes les paroles que li rois
March avoit dites a Bertolays, voient chest afaire avenue en tel
maniere, eles conmenchent a faire le graindre doeil du monde. Et
sachiés que li chevaliers ki avoit esté ochis estoit freres carneus
des deus damoiseles ; et li esquier autresi li apartenoient bien
pres de lingnage, et li chevaliers meismement, ki Armans estoit
apelés.
(Tristan, tome 1V, §8,11.7-21)

«Dieus, aie! fait li cevaliers [Dinadan]. Est ore cele contree si

mauvaise et si despite que vous ne 1’oses nommer? Par aventure

16



<V EDU— FIVENDE

vous estes de cele contree que cascuns renoiie quant il en est? —
Et quele contree est che, fait li rois, que chil renoiient ki en sont?
— Certes, ce dist li cevaliers, ce est Cornuaille! Nul cevalier n’en
sont ki voirement ne cheillent volentiers le non de Cornuaille,
tant com il pueent. Jamais ne diront k’il soient de Cornuaille, se
forche ne lour fait dire.»

(Tristan, tome 1V, §19, 11.34-42)

«Je sai tout certainnemnet que puis que vous estes de Cor-
nuaille, vous n’oseriés atendre le caup de la lanche d’un cheva-
lier du roiaume de Logres, pour tant k’il i etist fer. Ne sans fer,
meismement ne 1’atenderiés vous en nule maniere du monde,
pour tant que vous quidassi€s que li chevaliers vous vausist
ferir.»

(Tristan, tome IV, §21,11.26-32)

«Sachiés que vous estes plus honnnis a cheste jouste que vous
meismes ne quidiés, car saciés tout chertainement que tous li
pires de chiaus de la Table Reonde vous a abatu. Je ne petisse
croire, en nule guise, k’il etist le pooir de ce faire. Et pour ce,
vous faisoie je metre si selirement en cheste aventure, car je ne
quidasse jamais k’il vous peiist abatre.»

(Tristan, tome IV, §24, 11.24-30)

«Chertes, fait Dynadans, ce est li pires cevaliers et li mains pri-

siés d’armes que je sache orendroit en toute la maison le roi Artu.

Ce est mesire Kex, li senecaus.»
(Tristan, tome IV, §25, 11.5-7)

«Je [...] m’en alai a une des fenestres de la maison u nous es-
tiom et vi adonc par devant moi passer .VI. chevaliers de la mai-
son le roi Artu, ki me heent de mortel haine, et sont tout .VI.
compaingnon de la Table Reonde. Il s’en alerent tout cest che-
min. armé de toutes armes. Or ne sai je se nous les trouverom,
par aucune aventure. Se nous les trouvom, nous sommes venu a
la mellee, ce sai je tout vraiement. Mais che m’espueente dure-

ment, k’il sont tout preudomme et boin chevalier, si que je sai

tout certainnement que encontr’aus ne me porroie je desfendre,
se vous ne m’aidiés a chest besoing de mout grant cuer et em
boine foi.»

Quant li rois March entent cheste parole, il est mout durement
espueentés, com chil ki quide tout chertainnement que Dynadans
li die a chertes ce k’il li dist. Et ce mefsmement que Dynadans li
dist k’il sont tout .VI. de la Table Reonde le met en greingneur
doutanche.

(Tristan, tome 1V, §49, 1.39-§50, 1.5)

«Dans cevaliers de Cornuaille, se Dieus me saut, vous estes
mors! Pechiés et mesqueanche vous a aporté entre mes mains.
Quant vous de mes mains escaperés, ja mais Cornuaille ne ver-
rés!»

Quant li rois March entent cheste parole, pour ce k’il quide tout
chertainnement que che soit Lancelos de Lac ki ensi le vait man-
echant, il n’a pas en soi tant de cuer ne tant de hardement k’il
I’atende, ains tourne tout maintenant son frain de 1’autre part et
hurte cheval des esperons et s’en vait adonc si grant oirre com il
puet du cheval traire, tout un autre sentier de la forest.

Quant li compaingnon ki estoient devant la roce aresté voient
que li rois March s’enfuit si durement, il lievent aprés la criee si

grans que ja mais greigneur ne verrés de si poi de gent. Il vont

criant tant com il pueent : «Or aprés! Gardés k’il ne vous es-
cape!»
(Tristan, tome IV, §61,1.21-§62,1.7)

«Et s’il vous plaist, pour ce que vous alés disant que je sui
chevaliers de povre afaire, je vous dirai que nous ferom : nous
avom en cest jour d’ui a passer un passage mout legier a chelui
ki faire le puet et demain un autre au matin. Ce sont doi pont, li
uns est pres de I'autre, a .X. lieues englesques. Et gardent ches
deus pons deus freres carnel ki ont awan esté chevalier nouvel.
Prendés lequel que vous vaurrés, u le passage d’anuit, u le pas-
sage de demain matin. Et soit ceste cose acreantee fermement de
vous et de moi, si verrom adonc tout apertement li queus de nous
deus se furnira mieus en sa besoigne. »

(Tristan, tome TV, §30, 11.10-21)

«Ce est misire Kex, li senescaus. Oistes vous onques de lui
parler? — Oil, si m’ait Diex! fait li rois March, il n’a mie encore
granment de tans que je li fis ansdeux les archons vuidier, aussi
com il a ore fait a moi.»

(Tristan, tome IV, §25, 11.8—10)

